
শঙ্কৰ ৰুদ্ৰৰ মাজে যক্ষৰ কুবেৰ,

বসুৰ পাবক তুমি মেৰু পৰ্ব্বতৰ৷

পুৰোহিত মধ্যে গুৰু বৃহস্পতি সাৰ,

সেনানীৰ মধ্যে স্কন্দ পানীৰ সাগৰ।

মহৰ্ষিৰ মধ্যে ভৃগু বাক্যৰ অক্ষৰ,

হিমালয় পৰ্ব্বত শ্ৰেষ্ঠ জপ যজ্ঞেশ্বৰ।

নাৰদ দেবৰ্ষি মধ্যে অশ্বথ বৃক্ষৰ,

মুনিৰ কপিল চিত্ৰৰথ গন্ধৰ্ব্বৰ।

অশ্বমধ্যে উচ্চৈঃস্ৰৱা গজে ঐৰাৱত,

তুমি নৰাধিপ ৰাজ নৰৰ মধ্যত।

কামধেনু দুগ্ধৱতী গাভীৰ শ্ৰেণীত,

অস্ত্ৰমাজে বজ্ৰ তুমি জানিছোঁ নিশ্চিত।

উপত্তিকাৰক মধ্যে ৰূপ কন্দৰ্পৰ,

সৰ্পৰ বাসুকি তুমি অনন্ত নাগৰ।

অৰ্য্যমা পিতৃৰ মধ্যে জলেশ বৰণ,

নিয়মকাৰক মধ্যে যম নিদাৰুণ।

জ্যোতিষীৰ মধ্যে তুমি জানি আছোঁ কাল,

দৈত্যৰ মধ্যত তুমি প্ৰহ্লাদ কেৱল।

মৃগৰ মাজত সিংহ পক্ষীৰ গৰুড়,

বেগবান মধ্যে তুমি স্বৰূপ বায়ুৰ।

অস্ত্ৰধাৰী মধ্যে ৰাম মৎস্যৰ মকৰ,

প্ৰবাহিনী মধ্যে গঙ্গা নাশিনী পাপৰ।

